
Moelahi dari itoe hari roemahnja sang bapa djadi tertoetoep boeat Ban-tjoan, kerna Kek-soen merasa tida bisa kasi ampoen atas perboetannja ia poenja anak, jang menoeroet ia poenja penga-dilan dalem hati, soeda lakoeken satoe perkerdja-han jang terlaloe doerhaka.

Kaloe tjoema begitoe sadja masi belon sabrapa, tapi laen dari itoe Kek-soen soeda tjaboet djoega ia poenja tanggoengan, hingga Ban-tjoan tida bisa dapet pegang lebi lama lagi ia poenja kerdjahan kassier.

Djadi anak soeloeng itoe misti loentang-lantoeng sadja dengen tida ada poenja kerdjahan. Ia dioe-sir dari roemah orang-toewanja, laloe ia tinggal bersama-sama Soan-nio di Gang Togee. Ia tida bisa dapet trima gadji lagi pada saban boelan, laloe ia minta toeloengan iboenja: di wakto Kek-soen tida ada, ia masoek dengen ambil djalan dari pintoe blakang ka dalem itoe roemah, dimana sa-betoelnja ia tida boleh indjak satoe kaki lagi, dan saban-saban ia kaloear kombali dengen bawa oe-wang genggeman. Tjara begitoe djadi Ban-tjoan soeda bisa liwatken hari dengen traoesa nampak satoe waktoe jang kliwat soesa; ia djadi bisa toentoet penghidoepan bersama Soan nio dengen membajar gaddi teroes pada Djamea dan traoesa tebalin moeka boeat baja oewang sewah dengen djandji.

